
Dr M ingatkan Bush (HL) 
 
Hardev Kaur; Rupa Damodaran in Shanghai 
SHANGHAI: Datuk Seri Dr Mahathir Mohamad mengingatkan Presiden Amerika 
Syarikat, George W Bush bahawa keganasan antarabangsa tidak akan berakhir 
sekiranya krisis di Asia Barat belum tamat. 
  Sehubungan itu, Malaysia meminta Amerika Syarikat menyelesaikan segera 
isu Palestin dalam usahanya memerangi keganasan berikutan serangan 
terhadap Pusat Dagangan Dunia (WTC) di New York dan Pentagon di 
Washington, 11 September lalu. 
  Perdana Menteri berkata, dengan menangani terlebih dulu isu Palestin, ia 
akan mengurangkan perasaan kecewa dan marah di kalangan dunia Islam. 
  Bercakap kepada wartawan Malaysia selepas mengadakan perbincangan dua 
hala dengan Bush pada acara sampingan mesyuarat pemimpin Forum Kerjasama 
Ekonomi Asia Pasifik (Apec) di sini, Dr Mahathir berkata: 
  "Saya menjelaskan kepada beliau (Bush) supaya mencari dan menghapuskan 
punca keganasan dan saya menarik perhatian kepada masalah di Palestin 
sebagai perjuangan yang paling penting." 
  Turut hadir pada perbincangan dua hala itu ialah Menteri Perdagangan 
Antarabangsa dan Industri, Datuk Seri Rafidah Aziz dan Menteri Luar, Datuk 
Seri Syed Hamid Albar. 
  Bagaimanapun Dr Mahathir berkata, beliau dan Bush bersetuju isu Palestin 
tidak boleh diselesaikan dalam waktu yang singkat. 
  "Memang sukar tetapi beliau berpendapat ia (konflik Asia Barat) patut 
diselesaikan dan ini adalah sesuatu yang kami persetujui," katanya. 
  Dr Mahathir berkata Bush memberitahunya beliau meminta Israel dan 
Palestin menyelesaikan konflik mereka dan menerima hakikat sebuah negara 
Palestin memang patut diwujudkan dan sebaliknya rakyat Palestin hendaklah 
menerima Israel sebagai sebuah negara Yahudi. 
  "Beliau (Bush) sendiri berkata beliau tidak mahu menjadi perhatian ramai 
mengambil peluang bergambar berhubung isu Asia Barat. Beliau sedang 
memberikan perhatian (dalam isu itu) dan mahu mencuba dan 
menyelesaikannya," katanya. 
  Ditanya sama ada Bush membuat permintaan supaya Malaysia sebagai sebuah 
negara Islam sederhana dan memainkan peranan dalam memerangi keganasan, Dr 
Mahathir berkata: "Beliau tidak menyebut Malaysia sebagai sebuah negara 
Islam sederhana dan percaya Malaysia mempunyai peranan untuk dimainkan." 
  Mengenai kempen menyerang Afghanistan yang dilancarkan Amerika sebagai 
tindak balas terhadap serangan pada 11 September, Mahathir berkata, Bush 
menghormati pendiriannya. 
  "Ia adalah pertemuan yang bermakna. Saya jelaskan kepadanya terhadap 
sokongan kita (menentang keganasan secara am) dan sebabnya mengapa kita 
tidak dapat menyokong tindakannya di Afghanistan." 
  "Beliau dapat menerima kenyataan kita mungkin berbeza pendapat dalam 
beberapa hal, tetapi kita dapat bertemu untuk membincangkan perkara 
penting berkenaan keganasan dan juga perlunya memulihkan ekonomi dunia 
kerana kita berasa banyak negara tidak dapat membangun sekiranya 
perdagangan dunia tidak dipulihkan," katanya. 
  Kedua-dua pemimpin juga membincangkan ancaman antraks, tetapi Bush tidak 
menyalahkan Malaysia dan menghubungkannya langsung dengan Malaysia," 
katanya. 
  Sebelum ini kerajaan Malaysia menafikan laporan ada sepucuk surat berisi 
bakteria antraks yang dihantar ke Amerika berasal dari Malaysia. 
  Apabila ditanya mengenai pendapat beliau mengenai pertemuan dengan 



Presiden Amerika itu, Perdana Menteri berkata ia pertemuan yang baik dan 
bermula dengan Bush berterima kasih kepadanya yang menulis surat baru-baru 
ini dengan menjelaskan pandangan beliau mengenai usaha memerangi 
keganasan. 
  Bush juga mengucapkan terima kasih kepada Malaysia atas sokongannya 
terhadap usaha Amerika membanteras keganasan. 
  Dalam pertemuan itu, Dr Mahathir berkata beliau menjelaskan dengan 
panjang lebar bagaimana Malaysia menangani pemberontakan komunis dan 
menyelesaikan masalah rasa tidak puas hati penduduk Cina di Malaysia dan 
akhirnya komunis meletakkan senjata. 
  Perdana Menteri berkata, beliau juga menyentuh perlunya memakmurkan 
negara-negara lain seperti yang Malaysia lakukan dalam menghantar pulang 
10,000 pelarian Vietnam yang memasuki negara. 
  "Kita bekerjasama dengan Vietnam untuk memulihkan ekonominya dan kita 
berjaya menghantar pulang 10,000 warga Vietnam di Malaysia. Jadi itu satu 
lagi sebab mengapa kita perlu membantu orang menjadi lebih makmur," 
katanya. 
  Dr Mahathir berkata, Bush mahu hubungan dua hala antara Malaysia dan 
Amerika diperkukuhkan lagi. "Itu yang saya rasa kita mahu lakukan dengan 
mereka," katanya. 
  Perdana Menteri berkata Bush juga ingin tahu mengenai keadaan di 
Indonesia dan Malaysia menekankan mengenai perlunya menyokong kerajaan 
sekarang di bawah Presiden Megawati Sukarnoputri kerana Indonesia 
memerlukan sebuah kerajaan yang kukuh dan berwibawa. 

